
ATLANTIS



Svo siglum við áfram

í auðn og nótt.

Og þögn hins liðna

læðist hljótt

frá manni til manns,

eins og saltstorkinn svipur

hins sokkna lands

í auðn og nótt.




Svo rísa úr auðninni

atvik gleymd:

Einn lokkandi hlátur,

eitt léttstigið spor.

Var það hér, sem við mættumst

í mjúku grasi

einn morgun í vor?




Og við horfum í sortann

ófreskum augum

eitt andartak hljótt.




Svo siglum við fram hjá.




Áfram, áfram

í auðn og nótt.





 [...]




BARN



Ég var lítið barn

og ég lék mér við ströndina.

Tveir dökkklæddir menn

gengu fram hjá 

og heilsuðu:

Góðan dag, litla barn,

góðan dag!




Ég var lítið barn

og ég lék mér við ströndina.

Tvær ljóshærðar stúlkur

gengu fram hjá

og hvísluðu:

Komdu með, ungi maður,

komdu með!




Ég var lítið barn

og ég lék mér við ströndina.

Tvö hlæjandi börn

gengu fram hjá

og kölluðu:

Gott kvöld, gamli maður,

gott kvöld!





 [...]




AÐ SIGRA HEIMINN



Að sigra heiminn er eins og að spila á spil

með spekingslegum svip og taka í nefið.




(Og allt með glöðu geði

er gjarna sett að veði.)




Og þótt þú tapir, það gerir ekkert til,

því það er nefnilega vitlaust gefið.





 [...]




UTAN HRINGSINS



Ég geng í hring

í kringum allt, sem er.

Og innan þessa hrings

er veröld þín.




Minn skuggi féll um stund

á gluggans gler.




Ég geng í hring

í kringum allt, sem er.

Og utan þessa hrings

er veröld mín.





 [...]




Í DRAUMI SÉRHVERS MANNS



Í draumi sérhvers manns er fall hans falið.

Þú ferðast gegnum dimman kynjaskóg

af blekkingum, sem brjóst þitt hefur alið

á bak við veruleikans köldu ró.




Þinn draumur býr þeim mikla mætti yfir

að mynda sjálfstætt líf, sem ógnar þér.

Hann vex á milli þín og þess, sem lifir,

og þó er engum ljóst, hvað milli ber.




Gegn þinni líkamsorku og andans mætti

og öndvert þinni skoðun, reynslu og trú,

í dimmri þöng, með dularfullum hætti

rís draumsins bákn og jafnframt minnkar þú.




Og sjá, þú fellur fyrir draumi þínum

í fullkominni uppgjöf sigraðs manns.

Hann lykur um þig löngum armi sínum,

og loksins er þú sjálfur draumur hans.





 [...]




TÍMINN OG VATNIÐ



1


Tíminn er eins og vatnið,

og vatnið er kalt og djúpt

eins og vitund mín sjálfs.




Og tíminn er eins og mynd,

sem er máluð af vatninu

og mér til hálfs.




Og tíminn og vatnið 

renna veglaust til þurrðar

inn í vitund mín sjálfs.







 [...]




HUDSON BAY



Ég byggði mér hús við hafið,

og hafið sagði: Ó Key,

hér er ég og ég heiti

Hudson Bay.




Í kvöldsins hægláta húmi

heyrði ég bylgjunnar sog.

Þannig er þessi heimur.

Það er og.




Og hjarta mitt fylltist af friði

og farmannsins dreymnu ró.

Ég hugsaði um allt sem ég unni,

og þó.




Í nótt mun ég krókna úr kulda

í kofa við Hudson Bay.

Þú mikli eilífi andi.

Ó Key.





 [...]

